
贈劉師服

作者：韓愈　唐

本作品收錄於《昌黎先生集》

服或作命。

羨君齒牙牢且潔，大肉硬餅如刀截。我今呀豁落者多，所存十余皆兀臲。[1]匙抄爛飯穩

送之，合口軟嚼如牛呞。[2]妻兒恐我生悵望，盤中不饤栗與梨。只今年才四十五，後日

懸知漸莽鹵。[3]朱顏皓頸訝莫親，此外諸余誰更數。憶昔太公仕進初，口含兩齒無贏余。

虞翻十三比豈少，遂自惋恨形於書。[4]丈夫命存百無害，誰能檢點形骸外。[5]巨緡東

釣倘可期，與子共飽鯨魚膾。[6]

註釋

↑ 或作□��，又作杌隉。臲音臬。

↑ 《說文》云：“吐而噍。”《爾雅》：牛曰齝，羊曰齥，牛食已久復出呞嚼之曰齝。

與呞同。《楞嚴經》：“橋梵缽提有牛呞病。”呞音癡。

↑ 杭本作鹵莽，鹵莽本《莊子》“為政焉可鹵莽”，然唐人多倒用之。柳子厚“沈昏莽

鹵”，又“食貧甘莽鹵”；白樂天“養生仍莽鹵”，“始覺琵琶弦莽鹵”，所用同也。

莽，莫補切。鹵音魯。

↑ 比或作皆，或作此，今從蜀本雲。太公兩齒事，見古本《荀子》。虞翻《吳志》只載

其上書，謂“臣年耳順，發白齒落”。豈在當時猶有可考也耶。

↑ 《莊子》：“申徒嘉謂鄭子產曰：‘子與我遊於形骸之內，而索我於形骸之外，不亦

過乎。’”

↑ 《莊子》：“任公為大釣巨緇，五十牜害以為餌，蹲乎會稽，投竿東海。”《廣州記》

曰：“鯨鯢長百丈，大亦稱之。”東坡詩：“嘗譏韓子隘且陋，一飽鯨魚何足膾。”

此唐朝作品在全世界都属于公有领域，因为作者逝世已经超过100年，且作品于1931年1

月1日之前出版。

